
Монгол Улсын Их Хурлын 2020 оны намрын ээлжит чуулганы Эдийн 

засгийн байнгын хорооны 2021 оны 01 дүгээр сарын 19-ний өдөр  
/Мягмар гараг/-ийн хуралдааны товч тэмдэглэл

Эдийн засгийн байнгын хорооны дарга Ж.Ганбаатар ирц, хэлэлцэх асуудлын дарааллыг танилцуулж, хуралдааныг даргалав. 
Коронавирусm халдвар /КОВИД-19/-ын цар тахлын нөхцөл байдалтай холбогдуулан Засгийн газар, Улсын онцгой комиссоос улс орон даяар бүх нийтийн бэлэн байдал тогтоосон тул Монгол Улсын Их Хурлын чуулганы хуралдааны дэгийн тухай хуулийн 6 дугаар зүйлд зааснаар Байнгын хорооны хуралдааныг цахим хэлбэрт шилжүүлж, Эдийн засгийн байнгын хорооны дарга Ж.Ганбаатар, Улсын Их Хурлын гишүүн М.Оюунчимэг, С.Чинзориг, Б.Жавхлан, Т.Доржханд нар Төрийн ордны “Их эзэн Чингис хаан” танхимаас, Улсын Их Хурлын гишүүн Т.Аюурсайхан, Э.Бат-Амгалан, Д.Батлут, Д.Бат-Эрдэнэ, Х.Болорчулуун, Х.Ганхуяг, Ц.Цэрэнпунцаг нар MyParliament программ болон цахим хуралдааны программыг ашиглан Байнгын хорооны хуралдаанд цахимаар оролцов.

Хуралдаанд ирвэл зохих 19 гишүүнээс 12 гишүүн цахим хуралдааны программын ирцэд бүртгүүлж, 63.1 хувийн ирцтэйгээр хуралдаан 14 цаг 12 минутад Төрийн ордны “Их эзэн Чингис хаан” танхимд эхлэв. 

Чөлөөтэй: Х.Булгантуяа, Н.Ганибал, О.Цогтгэрэл, Б.Энхбаяр;

Эмнэлгийн чөлөөтэй: Б.Баттөмөр.

Нэг.Үндэсний статистикийн хорооны даргыг томилох тухай 

Хэлэлцэж буй асуудалтай холбогдуулан нэр дэвшигч Б.Батдаваа, Үндэсний статистикийн хорооны дэд дарга Ч.Баянчимэг, мөн хорооны Үндэсний тооцоо, шинжилгээ судалгааны газрын дарга А.Дэмбэрэл, Эдийн засгийн статистикийн газрын дарга Э.Эрдэнэсан нар “Их эзэн Чингис хаан” танхимаас оролцов.
Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн Эдийн засгийн байнгын хороо хариуцсан ахлах зөвлөх Д.Мягмарцэрэн, референт Г.Баярмаа, мөн хэлтсийн референт Б.Ууганцэцэг нар байлцав.
Үндэсний статистикийн хорооны даргыг томилох тухай асуудлаар нэр дэвшигчийн талаар танилцуулгыг Улсын Их Хурлын дарга Г.Занданшатар танилцуулав.
Танилцуулгатай холбогдуулан Улсын Их Хурлын гишүүн М.Оюунчимэг, С.Чинзориг, Т.Доржханд, Ц.Даваасүрэн нарын тавьсан асуултад Үндэсний статистикийн хорооны дэд дарга Ч.Баянчимэг, нэр дэвшигч Б.Батдаваа нар “Их эзэн Чингис хаан” танхимаас хариулж, тайлбар хийв.
Улсын Их Хурлын гишүүн Б.Жавхлан, Ж.Ганбаатар нар “Их эзэн Чингис хаан” танхимаас, Улсын Их Хурлын гишүүн Ц.Даваасүрэн, Х.Болорчулуун нар цахимаар үг хэлэв.

Байнгын хорооны дарга Ж.Ганбаатар Улсын Их Хурлын гишүүдийг, ялангуяа Эдийн засгийн байнгын хорооны гишүүдийг үнэн зөв мэдээллээр 14 хоног болгон хангаж байхыг үүрэг болгов.

Монгол Улсын Их Хурлын чуулганы хуралдааны дэгийн тухай хуулийн 14 дүгээр зүйлийн 14.4-т заасны дагуу санал хураалтыг гар өргөж явуулав.

Ж.Ганбаатар: Статистикийн тухай хуулийн 13 дугаар зүйлийн 13.1 дэх хэсэгт заасны дагуу Батмөнхийн Батдавааг Үндэсний статистикийн хорооны даргаар томилуулах саналыг дэмжье гэсэн санал хураалт явуулъя. 

Зөвшөөрсөн:
12

Татгалзсан:

  2

Бүгд:


14

85.7 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Т.Доржханд Улсын Их Хурлын чуулганы нэгдсэн хуралдаанд танилцуулахаар тогтов. 

Хуралдаан 45 минут үргэлжилж, 19 гишүүнээс 14 гишүүн хүрэлцэн ирж, 73.7 хувийн ирцтэйгээр 14 цаг 57 минутад өндөрлөв.
Тэмдэглэлтэй танилцсан:
ЭДИЙН ЗАСГИЙН БАЙНГЫН

ХОРООНЫ ДАРГА





Ж.ГАНБААТАР

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨХ АЛБАНЫ ШИНЖЭЭЧ



Б.БАТГЭРЭЛ
МОНГОЛ УЛСЫН ИХ ХУРЛЫН 2020 ОНЫ НАМРЫН ЭЭЛЖИТ ЧУУЛГАНЫ

ЭДИЙН ЗАСГИЙН БАЙНГЫН ХОРООНЫ 2021 ОНЫ 01 ДҮГЭЭР САРЫН
19-НИЙ ӨДӨР /МЯГМАР ГАРАГ/-ИЙН ХУРАЛДААНЫ
ДЭЛГЭРЭНГҮЙ ТЭМДЭГЛЭЛ

Ж.Ганбаатар: Эдийн засгийн байнгын хорооны гишүүдийн ирц 12 гишүүн ирсэн байна. Цахимаар 9 гишүүн оролцож байна, зааланд 3 гишүүн байна. Өнөөдрийн хурлыг эхэлж байна.
 
            Хэлэлцэх асуудлыг танилцуулъя.
 
1.Хоршооны тухай хуулийн шинэчилсэн найруулгын төсөл болон хамт өргөн мэдүүлсэн хуулийн төсөл.
 
2.Мөн Үндэсний статистикийн хорооны даргыг томилох тухай хоёр асуудлыг хэлэлцэхээр төлөвлөсөн байсан. Хоршооны тухай хуулийн ажлын хэсэг бүрэн саналаа нэгтгэж арай дуусаагүй байна. Тийм учраас өнөөдрийн хуралдаанаас Хоршооны тухай хуулийг хэлэлцэх эсэхийг ажлын хэсгийн саналын дагуу хасаж байна. Ажлын хэсэг саналаа нэгтгэсний дараа Хоршооны тухай хуулийг хэлэлцэж эхэлнэ. Хоёр дахь асуудалдаа оръё.
 
Нэг.Үндэсний статистикийн хорооны даргыг томилох тухай
 
Үндэсний статистикийн хорооны даргыг томилох тухай асуудлыг асуудлыг Улсын Их Хурлын дарга Занданшатар танилцуулна. Занданшатар даргын микрофоныг өгөхийг хүсье.
 
Г.Занданшатар: Байнгын хорооны дарга, эрхэм гишүүд ээ,
 
Та бүхний энэ өдрийн амгаланг айлтган мэндчилж байна. Монгол Улсын Их Хурлын тухай хуулийн 14 дүгээр зүйлийн 14.1.5 дахь заалт, Статистикийн тухай хуулийн 13 дугаар зүйлийн 1-д заасны дагуу Үндэсний статистикийн хорооны даргаар Батмөнхийн Батдавааг томилуулах саналыг танилцуулж байна.
 
Батмөнхийн Батдаваа нь 1984 онд төрсөн, ам бүл 3, эрэгтэй. 2002 онд ерөнхий боловсролын дунд сургууль, 2007 онд Тайваний Минг Чиуны их сургууль, 2012 онд Люксембургийн их сургуулийг төгссөн. Англи, хятад хэлтэй. 2007-2012 онд Монголбанкны Төлбөр тооцоо, бүртгэлийн газар, Валют, эдийн засгийн газарт ня-бо, эдийн засагч, нөөцийн мэргэжилтэн, дилер, ахлах мэргэжилтэн, ахлах дилер, 2013-2016 онд Төлбөрийн тэнцлийн статистикийн судалгааны хэлтсийн захирал, 2016-2019 онд Гадаад валютын нөөцийн удирдлагын хэлтсийн захирал, Зах зээлийн газрын захирал, 2019 оны 2 дугаар сараас Судалгаа, статистикийн газрын захирлаар ажиллаж байна.
 
Батмөнхийн Батдаваа нь Төрийн албаны тухай хуульд заасан төрийн албан тушаалд тавигдах нийтлэг шаардлага, Статистикийн тухай хуулийн 131.2-т заасан “Үндэсний статистикийн хорооны дарга, дэд даргыг томилохдоо түүний эдийн засаг, статистик, удирдлагын мэдлэг, мэргэшлийн ур чадвар, мэргэжлийн ёс зүй, ажлын туршлагыг харгалзана” гэсэн шаардлагыг хангаж байгаа тул Батдавааг Үндэсний статистикийн хорооны даргад нэр дэвшүүлж байна.
 
Түүнчлэн өнгөрсөн онд баталсан Хөгжлийн бодлого, төлөвлөлт, түүний удирдлагын тухай хуулийн Хөгжлийн бодлого, төлөвлөлтөд оролцогчийн эрх, үүрэг гэсэн 9 дүгээр зүйлд Үндэсний статистикийн хорооны дарга, Үндэсний статистикийн хороо хөгжлийн бодлого, төлөвлөлтийн талаарх чиг үүрэгтээ 9.7.1-д нь “Хөгжлийн бодлого, төлөвлөлтийн баримт бичиг боловсруулах, бодлого төлөвлөх, гүйцэтгэлийг үнэлэх, хэрэгжилтэд хяналт шинжилгээ, үнэлгээ хийж үйл ажиллагаанд шаардагдах албан ёсны статистикийн мэдээллийг тухай бүр боловсруулж, үндэсний хөгжлийн бодлого, төлөвлөлтийн асуудал эрхэлсэн төрийн захиргааны байгууллага болон бусад төрийн захиргааны төв байгууллагад хүргүүлэх.
 
Мөн Үндэсний статистикийн хороо бол үндэсний хөгжлийн бодлого, төлөвлөлтийн баримт бичиг боловсруулахад шаардлагатай шалгуур үзүүлэлт, түүний эх үүсвэр, тооцох аргачлалыг тодорхойлох, бий болгоход шаардлагатай арга зүй, мэргэжлийн төлөвлөгөөгөөр хангасан шинэ чиг үүргийг тодорхойлсон. Үүнийг хэрэгжүүлэх чиглэлээр Үндэсний статистикийн хороо ажиллах шаардлага гарч байгаа.
 
Үнэнийг хэлэхэд өнгөрсөн хугацаанд төлбөрийн тэнцлийн судалгаа шинжилгээний асуудал хаягдсан. Монгол Улсын хөгжилд төлбөрийн тэнцэл бол валютын ханшийг тодорхойлох, Монгол Улс хэчнээн хэмжээнд ямар бүтээгдэхүүнийг экспортод гаргаад, ямар бүтээгдэхүүнийг импортоор авч байгаа вэ, энэ бүх статистик тоо судалгаа бол үндсэн хэрэгтээ хаягдсан. Тэгээд сая Хөгжлийн бодлого, төлөвлөлтийн хуулийг хэлэлцэх явцад Батдаваа дарга Монголбанкнаас төлбөрийн шинэчлэлийн шинжилгээг чанарын өндөр түвшинд хийж, Их Хурлын дарга, Байнгын хороодын дарга нарт танилцуулж, хөгжлийн бодлого, төлөвлөлтийн гол чиг хандлагыг тогтоосон. Манайх нийт экспортын 89 хувь нь уул уурхай, 6 хувь нь аж үйлдвэрийн бүтээгдэхүүн байгаа. Энэ нарийвчилсан судалгаанууддаа үндэслээд яаж хөгжлийн бодлого, төлөвлөлтөд анхаарах шаардлагатай гэсэн судалгаа, тооцоон дээр ажилласан.
 
Ийм учраас Үндэсний статистикийн хорооны даргаар Батмөнхийн Батдавааг нэр дэвшүүлж байгаа юм. Үндэсний статистикийн хорооны даргаар ажиллаж байсан Аюушийн Ариунзаяа Засгийн газрын гишүүн, Хөдөлмөр, нийгмийн хамгааллын сайдаар томилогдсон. Ариунзаяаг өөрийнх нь хүсэлтээр өөр ажилд шилжсэнтэй холбоотойгоор Үндэсний статистикийн хорооны даргын үүрэгт ажлаас 2020 оны 7 дугаар сарын 8-ны өдрөөр тасалбар болгон чөлөөлөгдсөн.
 
Батмөнхийн Батдаваа хуулийн шаардлага, төрийн жинхэнэ албан хаагчид тавигдах ажлын шаардлагуудыг хангаж байгаа учраас мөн Улсын Их Хурал, Засгийн газраас дэвшүүлж байгаа мөрийн хөтөлбөрийн зорилтуудтай нийцэж байгаа учрас Батмөнхийн Батдавааг томилуулах саналыг танилцуулж байна. Хэлэлцэн шийдвэрлэж өгөхийг хүсье.
 
Ж.Ганбаатар: Занданшатар даргад баярлалаа. Нэр дэвшигч Батдаваа танхимд ирсэн байгаа. Монголбанк, судалгаа, статистикийн газрын захирал. Үндэсний статистикийн хорооны дэд дарга Баянчимэг дарга бас ирсэн байгаа, Хорооны Үндэсний тооцоо, шинжилгээ судалгааны газрын дарга Дэмбэрэл ирсэн байгаа, Хорооны Эдийн засгийн статистикийн газрын дарга Эрдэнэсан дарга мөн ирсэн байгаа.
 
Танилцуулгатай холбоотойгоор асуух асуулттай Байнгын хорооны гишүүд нэрсээ өгөхийг хүсье. Чинзориг гишүүнээр тасаллаа. Цахимаар нэр өгөөрэй.
 
Оюунчимэг гишүүн асуултаа асууя.
 
М.Оюунчимэг: Батдавааг харахад ямар ч байсан залуу хүн байна. Сая Их Хурлын даргын болоод энэ намтрыг нь уншлаа. Намтар бол шалгуурын хувьд Үндэсний статистикийн хорооны даргын шалгуурыг харин хангах ямар ч байсан намтар бэлтгэгдсэн хүнийг оруулж ирж байна гэж бас харж байна. Тэгэхдээ ажил хийж байж, хэрэгжилт, үр дүнг нь харж байж хүн мэдээж дүгнэх ёстой. Жишээлбэл, Үндэсний статистикийн хорооны даргад олон ч хүн сая нэр дэвших юм уу, хүсэлтээ илэрхийлж байсан. Бид нар бол маш өндөр шалгуур тавьж байгаа. Үндэсний статистикийн хорооны дарга гэдэг бол маш хариуцлагатай албан тушаал. Өмнө нь хашиж байсан хүмүүс миний мэдэх л лав хамгийн өмнө Гэрэл даргаас өгсүүлээд хамгийн сүүлийн Ариунзаяа гээд ямар ч байсан өөрийн дотоодод өөрсдийнхөө баг хамт олонтойгоо нэг баг болоод нийгэм, эдийн засгийн бодит мэдээлэл гаргах, статистикийн тоон мэдээлэл ямар учиртай байдаг вэ гэдгийг ард түмэнд ойлгуулах. Тэгээд хамгийн гол нь гадаадад, олон улсын түвшинд очиж илтгэлээ англи хэл дээр бас тавьдаг ийм нэг онцлогтой шүү дээ. Хэл гэдэг бол бас их чухал.
 
Эндээс харахад англи хэлний мэдлэг ярих, ойлгох, бичих онц гэсэн байна. Үнэхээр хэлний мэдлэг энэ түвшинд бас Монголын нэр хүндийг гадаадад авч гарах, ингэснээрээ гаднаас зээл тусламж, зөв мэдээллийг олон улсын түвшинд өгөх. Энэ нь эргээд манай эдийн засаг, нийгэм статистикаар дамжаад нөлөө үзүүлэх талаасаа бол их чухал гэдгийг маш сайн мэднэ л дээ. Тэгэхээр Батдаваа өөрөө, яахав Монголбанкны түвшинд сая даргын танилцуулснаар Хөгжлийн бодлогын баримт бичиг боловсруулах зэрэгт маш сайн оролцоод өөрийгөө бас харуулсан юм байна. Тэр нь өөрөө өнөөдөр энэ албан тушаалд нэр дэвшээд орж ирэх бас нэг үндэс шалгуур болжээ гэж харж байна.
 
Статистикийн газарт чинь одоо ингээд залуу хүн яваад очиж байна. Ариунзаяа сайдын үед бас олон нийтэд статистик гэдгийг ойлгуулах, манай энэ хүмүүс бол олон жил ажилласан. Одоо Дэмбэрэл гауйг мэдэх байх, би өөрөө эдийн засгийн тоймч хийхээсээ л хамтарч ажилладаг байсан. Мундаг мэргэжлийн хүмүүс. Харин тэнд байдаг мэдээллийг олон нийтэд хүргэж, зөв мэдээллийг олон нийтийн сүлжээгээр телевиз, радио, хэвлэл мэдээллээр.
 
Ж.Ганбаатар: Оюунчимэг гишүүнд 1 минут нэмж өгье.
 
М.Оюунчимэг: Энд сургалт, эдьюкейшн маягийн юм бол нэлээн сайн явагдсан. Монгол Улсын эдийн засаг, нийгмийн үзүүлэлт нэг л тоотой байх ёстой. Бид нар ийм шаардлагыг өнгөрсөн жилүүдэд маш сайн тавьж байсан. Яагаад гэвэл Сангийн яам нь нэг тоо хэлдэг, Хэрэг эрхлэх газар, засаг нь нэг тоо хэлдэг, статистик нь нэг тоо хэлдэг, зарим нэг попрох улс төрчид нь өөр тоо барьж аваад улс төржүүлээд бодит юмыг бодит бус болгоод, эсхүл худлаа тоогоор эдийн засгийн том чухал юмыг ингээд буруу ойлголт руу чирээд явчих гээд байдаг. Тоо гэдэг бол маш чухал. Тэгэхээр статистикийн үйл ажиллагааны талаар ер нь хэр бэлтгэл, мэдээлэлтэй, хамгийн түрүүнд барьж аваад юун дээр илүү анхаарлаа төвлөрүүлж ажиллах нь цар тахлын өнөө үед болоод түүнээс гарах эдийн засаг, нийгмийн нөхцөл байдал дээр ажилгүйдлээс өгсүүлээд ажлын байрнаас өгсүүлээд ажил бол маш чухал үед өөрөө энэ албан тушаал дээр очиж байна.
 
Өөрөө ямар төлөвлөгөөтэй байгаа вэ? Энэ тал дээр өөрийнх нь санал бодлыг сонсъё. Юун дээр очиж байгаагаа, юу хийх гэж байгаа талаараа ер нь ямар барагцаатай байгаа вэ? Энэ дээр өөрийнх нь бодлыг сонсъё гэж бодож байна.
 
Ж.Ганбаатар: Оюунчимэг гишүүний асуултад хариулъя. Ажлын хэсгийн 4 номерын микрофон өгье. Нэр дэвшигч Батдаваа.
 
Б.Батдаваа: Гишүүдэд өдрийн мэнд хүргэе. Оюунчимэг гишүүний асуултад хариулъя. Монгол Улс яг нийгэм, эдийн засгийн үзүүлэлтүүдээр нэг тоотой байх гэдэг дээр санал нийлдэг. Энэ ч утгаараа Үндэсний статистикийн хороог Улсын Их Хурлын дэргэд хараат бус бие даасан байгууллагаар ингэж Үндсэн хуулиар зохион байгуулсан байдаг. Тэгэхээр энэ хараат бус бие даасан байдлаа хадгалж ажиллах нь бол хамгийн чухал.
 
Үндэсний статистикийн хорооны даргаар томилогдоод хамгийн түрүүнд анхаарч ажиллах асуудал бол нэгдүгээрт, коронавируст цар тахлын нөлөөг аж ахуйн нэгж, иргэд дээр ямар байдлаар илэрч байгаа гэдэг дээр маш нарийн шинжилгээг хийх ёстой байгаа. Энэ дээр бодлогын байгууллагууд Монголбанк, Засгийн газар ажиллаж байгаа. Илүү мэдээллүүдийг авах хэрэгтэй. Тэгээд яваандаа, ерөнхийдөө статистикийн хөгжил, мэдээллийн технологийн хөгжлөө дагаад ерөнхийдөө их өгөгдөл гээд биг датаг ашиглах асуудлыг оруулж ирэх нь болсон. Энэ талаар Нэмэгдсэн өртгийн албан татварын тайланг, Монголбанкан дээр ч гэсэн энэ жилээс төсөл хэрэгжиж байгаа. Тэгэхээр ерөнхийдөө мэдээллийн технологид суурилсан шинжлэх ухааны үндэслэлтэй, бодит, шуурхай статистик мэдээллийг гаргах асуудал дээр маш их анхаарч ажиллана гэж бодож байгаа.
 
Ж.Ганбаатар: Баярлалаа. Одоо цахимаар Даваасүрэн гишүүн асуулт асууя.
 
Ц.Даваасүрэн: Баярлалаа. Та бүгдэд энэ өдрийн мэнд хүргэе. Статистикийн төв газар бол маш чухал, манай эдийн засгийн тоон мэдээллийн гол эх сурвалжийг гаргадаг газар. Ер нь хуучин социализмын үед ч гэсэн бас их өндөр ач холбогдол өгдөг байсан. Одоо тухайн үед Адъяа, Жасрай, Бямбасүрэн гэсэн энэ нэр хүнд бүхий том улс төрчид, бараг эднийг толгойлж явсан улсууд чинь Улс төрийн товчооны бараг гишүүн хавьцаа ингэж ажилладаг байсан юм. Тэгээд өнөөдөр нөхцөл байдал өөр болж. Тэгэхдээ энэ бол манай улсын эдийн засгийн төсөөлөл, макро эдийн засгийн төсөөллийг хийхэд хамгийн гол дата болох, өгөгдлүүд болох тэр үнэн тоо баримтуудыг гаргах асуудал бол та бүгдээс шалтгаална. Энэ маш хариуцлагатай ажил. Улс төрийн нөлөө оруулсан ч байдаг юм уу, ийм худал тоонууд гаргаж болохгүй. Тэгэхдээ хэд хэдэн зүйл дээр бид нар бас цаашдаа анхаармаар байгаа юм. Энэ аргачлал өөрчлөх чиглэл дээр.
 
Жишээлбэл, өнөөдөр манай хамгийн том хөрөнгө оруулагч Оюу толгой бол асар их хэмжээнийхийг борлуулчихсан, 2 тэрбум долларын ч байдаг юм уу, борлуулалт, экспорт хийж байгаа тийм үү? Тэгээд тэр чинь экспортын дүн дээр болохоор орчхож байгаа юм, дотоодын нийт бүтээгдэхүүн дээр болохоор бас орчхож байгаа юм. Ингээд харахаар эдийн засаг нь өсөлттэй юм шиг харагдана, маш том тоо учраас. Гэхдээ энэ мөнгө орж ирэхгүй. 8-10 хувь л орж ирвэл дээдийн заяа. Тэгээд харахаар энэ бол жишээлбэл, макро эдийн засгийн төсөөлөл худлаа юм шиг харагдаж байгаа шүү дээ. Та бүгд бас энэ экспорт, импортын бүх мэдээллийг гаргана. Ер нь энэ бүгд дээр маш бодитой байх, эдийн засгийн төсөөллийг хийхэд бодит үр дүн гаргах ийм л тоон мэдээллийг боловсруулна.
Зүгээр, яахав сайн боловсорсон, үнэхээр ажилдаа сэтгэлтэй байх юм бол насны ач холбогдол асуудал байхгүй л дээ. Хэр бэлтгэгдсэн чинь одоо ингээд шалгагдана, харагдана. Зүгээр улс төрийн томилгоогоор тавигдаад сул ажиллах юм бол.
 
Ж.Ганбаатар: Даваасүрэн гишүүнд 1 минут нэмж өгье.
 
Ц.Даваасүрэн: Энэ бол улс төрийн томилгоо гэж ойлгох хэрэгтэй. Өөрөө муу ажиллах юм бол энэ улс төрийн үйл ажиллагаа явуулж байгаа төрийн эрх барьж байгаа намын нэр хүндэд хүртэл нөлөөлнө шүү дээ. Тийм учраас улс төрийн хариуцлага, хувь хүнийхээ хариуцлага, төрийн жинхэнэ албан хаагч байх энэ бүгдээ л эрхэмлэж ажилла гэж захья. Энэ бол маш том ажил. Маш хариуцлагатай ажил. Тийм учраас бид цаашдаа чамайг ямар ажиллахыг бас байнгын анхаарч ажиллана. Бидэнд өгч байгаа мэдээлэл үнэн зөв байхад чи маш хариуцлагатай хандах ёстой гэдгийг эцэст нь захья. Тэгээд ажилд нь амжилт хүсье.
 
Ж.Ганбаатар: Даваасүрэн гишүүн ерөнхийд нь санал, захиас хэлчих шиг боллоо. Батдаваа дарга сайн анхаарч ажиллаарай. Оюу толгойтой холбоотой мэдээлэл хэллээ, мөн тоон мэдээллүүдийг үнэн зөв, ямар нэгэн улс төрийн нөлөөгүйгээр гаргах ёстой. Таны тоон мэдээллийг хүмүүс ашиглах ёстой. Үнэ цэнэтэй байх ёстой гэдэг саналуудыг хэллээ шүү. Тэрийг сайн анхаараарай.
 
Одоо цахимаар Доржханд гишүүн асуулт асууя.
 
Т.Доржханд: Уучлаарай дарга аа, би танхим руу ороод асуултаа асууж болох уу?
 
Ж.Ганбаатар: Болно. Та ороод ир. Чинзориг гишүүн.
 
С.Чинзориг: Нэр дэвшигчээс нэг асуулт байна. Энэ жил бараг л яг нэг жилийн хугацаатай манай улс КОВИД-ын нөхцөл байдалтай ажиллаж, амьдарч байна. Энэ маань иргэдийн өрхийн орлого, амьжиргааны түвшин, хөдөлмөр эрхлэлтийн түвшинд яаж сөргөөр нөлөөлж байна гэж үзэж байна вэ? Нэг дэх асуудал.
 
Хоёр дахь асуудал нь, орон тооны дэд дарга нь байгаа юм байна. Яг тодорхой тоо баримт мэдэж байгаа юу? Тодорхой баримтаар энэ КОВИД-ын нөхцөл байдал, иргэдийн өрхийн орлогын байдалд, амьжиргааны түвшний байдалд, ядуурлын түвшинд, ажилгүйдлийн түвшинд хэрхэн сөргөөр нөлөөлж байна вэ? Манайд өрхийн орлого нэмэгдэж байна уу, буурч байна уу? Ядуурлын түвшин буурч байна уу, нэмэгдэж байна уу? Хөдөлмөр эрхлэлтийн түвшин, ажилгүйдлийн түвшин нэмэгдэж байна уу, буурч байна уу? Ямар сөрөг талууд гарч байна вэ? Энэ дээр цаашдаа төр, засгийн байгууллагаас юу авбал зүгээр гэж та нар энэ суурь судалгаа хийж байгаа, анализ хийж байдаг улсуудын хувьд үзэж байна вэ гэсэн ийм ерөнхий асуултад нэр дэвшигч болоод яг одоо ажлаа гүйцэтгэж байгаа дэд дарга хоёр хамтдаа хариулаад ойлголтуудаа өгөөч. Тодорхой тоонууд хэлээч.
 
Ж.Ганбаатар: Эхлээд Баянчимэг дарга гишүүний асуултад хариулъя. 3 номерын микрофон.
 
Ч.Баянчимэг: Өдрийн мэнд хүргэе, та бүхэнд. Үндэсний статистикийн хороо өрхийн нийгэм, эдийн засгийн судалгааг сар тутам 1400 өрхийг түүвэрлээд сонгоод явуулдаг. 2018 онд сонгогдож байсан энэ өрхүүдээс бид нар сар болгон гурван үе шаттай 1147 өрхийг энэ КОВИД-той холбогдуулан бас гүнзгийрүүлэн судалж байгаа юм. Сая бид нар гурав дахь шатныхаа судалгааг аваад дууслаа. Энэ судалгааны үндсэн үр дүнгээс харахад ажил эрхлэхээ зогсоосон хүн амын хэрэглээний бүлгээр харахад онцын ялгаа байхгүй ч хамгийн бага хэрэглээтэй 40 хувийн ажиллагсдын дөрөвний нэг нь эхний шатны судалгааны үед ажил эрхлэхээ больсон байсан. Тэгвэл одоо гурав дахь шатны судалгааны үед амьжиргаа муутай, ажил эрхэлж байгаа ийм өрхүүд бол урт хугацааны орлогын алдагдалд орсон байгаа юм.
 
Ажил эрхлэхээ зогсоосон гэж хариулсан хүмүүсийн эзлэх хувь үйлдвэрлэлийн салбарт хамгийн өндөр 48 хувь, үйлчилгээний салбарт 34 хувь, хөдөө аж ахуйн салбарт 32 хувь болоод байна. Цар тахлаас өмнө ажил эрхэлж байсан ажиллагсдын 40 хувь нь хөл хорионы үед үйл ажиллагаа нь зогссон учраас, 61 хувь нь бол хөл хорионы дараа ажилдаа эргэж орно гэсэн итгэлтэй байгаа ч орлого нь маш буурсан байгаа. Орлого буурсан гэж өмнөх шатуудад хариулж байсан хувиараа хөдөлмөр эрхлэгчдийн 27 хувь нь энэ гуравдугаар шатны юунд бүр огт орлогогүй болсон байгаа юм. Ядуу өрхүүд ядуу бус өрхтэй харьцуулахад хүнсний бүтээгдэхүүний үнийн өсөлтөд илүү өртсөн байна. Хангалттай, эрүүл, шим тэжээлтэй, олон төрлийн хоол хүнс хэрэглэнэ, энийг олж чадна гэсэн тийм итгэл бол ядуу өрхүүдийн хувьд хоёрдугаар шатны үед 39 хувь байсан.
 
Ж.Ганбаатар:  Чинзориг гишүүн 1 минут тодруулъя.
 
Ч.Баянчимэг: Баянчимэг дарга та түүвэр судалгааны юм яриад байх юм. Яг ядуурлын түвшин 28 байсан, одоо хэд байгаа вэ? Өрхийн орлого өмнөх оныхоосоо нэмэгдсэн юм уу, буурсан юм уу? Ядуурлын түвшин нэмэгдэж байна уу, буурч байна уу? Ажилгүйдлийн түвшин нэмэгдэж байна уу, буурч байна уу? Улсын хэмжээнд яг тодорхой тэр гурван тоогоо л хэлээдэх л дээ.
 
Ж.Ганбаатар: Батдаваа даргад энэ талын тоо байгаа гэдэгт би итгэж байна. Өөрөө бас Монголбанкан дээр ч энэ талын зүйлүүдийг хариуцаж байсан хүн байгаа. Батдаваа дарга энэ талаар мэдээлэлтэй учраас хариулах нь зөв байх.
 
Ажлын хэсгийн 4 номерын микрофон өгье.
 
Б.Батдаваа: Чинзориг гишүүний асуултад хариулъя. Дотоодын нийт бүтээгдэхүний өсөлт бол энэ оны эхний гурван улирлын байдлаар хасаг 7.3-тай байгаа. Манай гадаад секторын үзүүлэлт харьцангуй сайн явж байгаа. Төлбөрийн тэнцэл дээр энэ онд бид нар 787 сая долларын ашигтай, худалдаан дээр 2.3 тэрбум долларын ашигтай байгаа. Төсөв дээр бол коронавирусын нөлөөлөл хамгийн их гарч ирсэн. Эхний 12 сарын байдлаар 4.5 их наядын буюу дотоодын нийт бүтээгдэхүүний 12.5 хувьтай тэнцэх хэмжээний төсвийн алдагдал үүсчхээд байгаа.
 
Аж ахуйн нэгж, иргэдийн хувьд яаж нөлөөлж байна вэ гэхээр банкны системийн чанаргүй зээлийн хэмжээ оны эхнээс 1.2 хувиар өссөн. Хугацаа хэтэрсэн зээл нийт зээлд эзлэх хэмжээ 2 хувиар өссөн байгаа. Аж ахуйн нэгжүүдийн борлуулалтыг бид нар Монголбанкан дээр сүүлийн үед НӨАТ-ын тоог авч ашиглаж харж байгаа. Хөл хорионы үед зөвхөн 11 сард аж ахуйн нэгжүүдийн НӨАТ-ын тайлангаар ирүүлдэг борлуулалт 66 хувиар буурчихсан ийм үзүүлэлттэй байгаа.
 
Иргэд дээр ирж байгаа дарамтын хувьд гэвэл бас яг түүвэр судалгааны үр дүнгүүд байгаа. Ерөнхийдөө албан бус хөдөлмөр эрхлэгчид энэ хөл хорионы үед хамгийн их эмзэг байдалтай байна гээд тийм үзүүлэлттэй байгаа. Ажилгүйдлийн түвшин гуравдугаар улирлын байдлаар 7.3 буюу 92 мянган хүн ажилгүй байгаа гэсэн тийм үзүүлэлтүүд гарсан. Монгол Улсын хөдөлмөр эрхлэлтийн түвшин бол 59 хувьтай байгаа. Дэлхийн дундаж бол 66 хувьтай байгаа. Ерөнхийдөө манахтай ижилхэн дунджаас доогуур орлоготой улсуудын ажилгүйдлийн түвшин бол 5.1 хувьтай байгаа гэхээр ерөнхийдөө ажилгүйдлийн түвшний үзүүлэлтүүд цар тахлын үед дунджаас нэлээн муудсан үзүүлэлттэй байгаа.
 
Ж.Ганбаатар: Баянчимэг дарга дараа нь хариулахдаа Чинзориг гишүүний асуултад хариулаарай. Амжихгүй бол бичгээр өгнө үү, гишүүнд.
 
С.Чинзориг: Бичгээр авахгүй, одоо л авна.
 
Ж.Ганбаатар: Одоо дэг байхгүй байна. Уучлаарай, Чинзориг гишүүн ээ. Доржханд гишүүн асуулт.
 
Т.Доржханд: Баярлалаа. Ямар ч байсан энэ мэргэжлийн хүнийг оруулж ирж байгаад талархаж байна. Батдаваа захирлыг би сайн мэднэ. Олон Улсын Валютын Санд ажиллаж байхад судалгаа, статистик, гадаад валютын асуудлыг хариуцдаг байсан. Түрүүн Оюунчимэг гишүүн асуучихав уу, англи хэлний мэдлэг байгаа юу гээд. Би баталгаажуулж чадна. Маш сайн байгаа. Бид нар бүх мэдээллүүдээ англи дээр ярьдаг, хэлэлцдэг. Тэгээд бүх тоонуудаа маш сайн хамгаалж чаддаг, мэргэжлийн ийм эдийн засагч залуу. Тэгээд Монголбанканд мэргэжилтнээсээ эхлээд ажилласан юм байна гэж ойлгосон.
 
Ямар ч байсан, түрүүн төлбөрийн балансын асуудал бас Их Хурлын дарга ярих шиг боллоо. Яг энэ төлбөрийн балансын асуудлыг нэгтгэдэг тэр үүрэг функцыг их олон жил хариуцсан ийм хүн гэж, тэрийг бол сайн мэднэ. Тэгэхээр ийм залуу хүнийг, мэргэжилтэн хүнийг оруулж ирж байгаад талархаж байна хувиараасаа. Сүүлийн үед бас Засгийн газар дээр хийгдэж байгаа нам үл харгалзаад сайн сургууль төгссөн, туршлагатай, мэргэжилтэй залуучуудыг бас тодорхой албан тушаалд томилж байгаад бас хувиасаа талархалтай байгаа. Тэгэхээр энэ бол их зөв зүйтэй томилгоо болж байна гэж бодож байна. Бас нөгөө талдаа, тийм ч залуу биш л дээ. 37 настай, 15 жилийн ажлын туршлагатай. Өмнө нь Ариунзаяа сайд бас Баттдаваагаас залуухан байсан юм байна лээ шүү дээ. Тэгэхээр бас тийм айхтар туршлагагүй гэж харж болохгүй байх аа.
 
Гэхдээ асуулт байна. Монголбанк, Сангийн яамны түвшинд бол дандаа тоотой харьцдаг, статистикаа эмхтгэдэг, нэгтгэдэг, дандаа бодлого боловсруулдаг. Одоо бол харин энэ чинь зөвхөн эдийн засгийн асуудлаас гадна нийгмийн асуудлуудаа бас хариуцаад явах ёстой тийм ээ? Тоонуудаа гаргадаг байх. Тэгэхээр мэдээлэл маань хэр биеэ даасан, бодитой байх вэ? Ямар нэгэн улс төр, нам, хэн нэгнээс хараат бусаар шийдвэр гаргаж чадах уу? Яг энийгээ.
 
Ж.Ганбаатар: Доржханд гишүүнд 1 минут нэмж өгье.
 
Т.Доржханд: Тэгэхээр яг энэ асуултыг л энэ байгууллагыг тэргүүлэх гэж байгаа хүний хувьд асуумаар байгаа юм. Мэргэжлийн хувьд бол ярих юм байхгүй ээ. Чадна гэдэгт итгэж байгаа.
 
Хоёр дахь нь, түрүүн бас Их Хурлын дарга хэлчих шиг боллоо. Төлбөрийн балансын асуудлаар судалгаа хийсэн. Тэгээд мэдээллээ өгсөн гээд. Яг судалгааныхаа үр дүнг товч танилцуулаач. Ямар үр дүн гарчихав? Цаашдаа ямар ч байсан Улсын Их Хурлын бүтцийн, дээрээс нь монголчуудын амьдралыг үнэн зөвөөр нь ингэж үнэлгээ өгдөг, энэ байгууллагыг нэр төртэйгөөр цаашаа бас мэргэжлийн хүний хувиар удирдаж яваасай гэдэг энэ захиасыг захимаар байна. Амжилт хүсье. Баярлалаа.
 
Ж.Ганбаатар: Доржханд гишүүнд баярлалаа. Батдаваа нэр дэвшигч гишүүний асуултад хариулъя. Ажлын хэсгийн 4 номерын микрофон өгье.
 
Б.Батдаваа: Доржханд гишүүний асуултад хариулъя. Үндэсний статистикийн хороо бол тоон мэдээллийг хараат бус, бие даасан, шинжлэх ухааны үндэслэлтэй шуурхай гаргах ёстой. Тэр ч утгаараа Их Хурлын дэргэд Засгийн газраас тусдаа байгуулагдсан бие даасан институцээр ажилладаг. Энэ институцийн бие даасан, хараат бус байдлыг хадгалж ажиллах нь маш чухал. Яагаад гэхээр эдийн засгийн тоон дээр буруу ташаа мэдээлэл явах юм бол үндэсний тооцооны систем тэр чигээрээ буруу болно. Тэндээсээ үндэслээд дараа дараа жилийн тоонууд бас зөрөөд явчихна. Тэгэхээр ерөнхийдөө энийг дагаад гарах бүх бодлогын шийдвэр гаргалтууд бас алдаатай байх эрсдэлтэй байдаг учраас тоон мэдээлэл бол бодитой, шуурхай, бие даасан хараат бус гарах хамгийн чухал.
 
Төлбөрийн тэнцлийн үзүүлэлтийн хувьд гэх юм бол ерөнхийдөө Монгол Улс 2009 оноос хойш урсгал дансны алдагдал уул уурхайн их бүтээн байгуулалт, хөрөнгө оруулалттай уялдуулаад өндөр болоод явсан. Сүүлийн арван жилээр дотоодын нийт бүтээгдэхүүний 15 хувьтай тэнцэх хэмжээний урсгал дансны алдагдлыг Монгол Улс гараад яваад байгаа. Энэний үр дүн юун дээр харагдаж байна вэ гэхээр өнөөдөр гадаад өрийн нийт хэмжээ 31.2 тэрбум ам.доллар болоод нэмэгдээд, сүүлийн арван жилд 20-иод тэрбум доллараар нэмэгдсэн ийм үзүүлэлт гарчихсан байгаа юм. Тэгэхээр одоо гадаад валютын орох урсгалаа нэмэгдүүлэх, импортыг орлох салбаруудаа хөгжүүлэх талаар нэгдсэн бодлого шаардлагатай байгаа. Бидэнд ирэх жилүүдэд гадаад өрийн дарамт асар өндөр гарна. Энэ дээр маш их анхаарах ёстой гэдэг ийм үр дүн гарсан байгаа.
 
Ж.Ганбаатар: Гишүүд асуулт асууж дууслаа. Үг хэлэх гишүүд нэрсээ өгөхийг хүсье. Заалнаас Жавхлан гишүүн, би бас үг хэлнэ. Одоо Даваасүрэн гишүүн үг хэлье.
 
Ц.Даваасүрэн: Баярлалаа. Сая өөрөө ч гэсэн хариулаад байна шүү дээ, одоо ингээд гадаад худалдааны баланс ашигтай байсан гээд. Тэр чинь дөнгөж саяхан шүү дээ. Экспортын чинь нэлээн том хувийг Оюу толгойн гаргаж байгаа бүтээгдэхүүний борлуулалт эзэлчхээд байна шүү дээ. Тэгээд энэний чинь татвараар орж ирж байгаа хувь нь 5-6-хан хувь. Цалин тавих, дотоод худалдан авалт хийх гээд орж ирэхээр 10 хувь хүрдэг юм уу, яадаг юм тийм л байдаг байх. Тэгээд 90 хувь нь орж ирэхгүй байгаа мөнгийг бид нар төлбөрийн баланс ашигтай гарлаа гэж ингэж яриад байж болох уу? Ийм л асуудал байхгүй юу даа.
 
Дотоодын нийт бүтээгдэхүүн дээр чинь бас наадах чинь тусчхаж байгаа. Бас өсөлттэй харагдчихаж байгаа. Наадах чинь дор хаяж 6 их наядын асуудал яригдаад байгаа байхгүй юу. 6 их наяд гэдэг чинь их мөнгө шүү дээ. Манай дотоодын нийт бүтээгдэхүүн, экспортын юун дээр. Энийг яаж цэвэрлэж явах юм бэ гэдгийг л бид бодохгүй бол болохгүй. Ингээд худлаа юм яриад байж болохгүй. Валютын сан чинь бол тэр чигээрээ наад Рио Тинтог чинь хамгаалж байгаа шүү дээ. Мөнгөн урсгалыг нь Монголоор дамжуулдаг болгох миний гаргасан тогтоолыг Улсын Их Хурал баталсан. Харамсалтай нь Оюу толгой орж ирээд л энийг байхгүй болгосон. Тэгэхээр Оюу толгой хэрвээ Монголын төлөө байдаг юм бол, Монголын валютын нөөцийг нэмэгдүүлэхийн төлөө байдаг юм бол, долларын ханшийг тогтвортой байлгахын төлөө байдаг юм бол, ядуурлыг бууруулахын төлөө байдаг юм бол яагаад тэгсэн юм бэ гэдэг асуудал байгаа биз дээ? Яагаад Монголын валютын нөөцийг нэмэгдүүлэхэд тэд нар хойшоо ухрав? Тэгээд би Валютын санг магтаад байдаг нөхдүүдэд бас хэлж байгаа юм шүү. Би Валютын санг та нараас илүү мэднэ шүү дээ. Би тэр чиглэлд чинь олон жил ажилласан хүн. Валютын сан яадгийг би сайн мэднэ.
 
Тийм учраас та нар дотоодын нийт бүтээгдэхүүн, экспортын макро эдийн засгийн үзүүлэлтүүдийг гаргахдаа бодитой байлгах, цэвэрлэгээ хийж гаргах энэ чиглэл дээр аргачлалаа бас жаахан өөрчлөх чиглэлд анхаарч ажиллаарай гэж би захиад байна шүү дээ. Тэгэхгүй худлаа юм яриад суугаад байна шүү дээ. Нэг их айхтар том экспорт, нэг их айхтар өсөлттэй GDP гаргаж ирээд ингээд суугаад байж болохгүй байхгүй юу, дотоодын нийт бүтээгдэхүүнийг. Энэ дээр яах ёстой вэ гэдгээ бид нар нэлээн сайн ярих ёстой. Чи Их Хурлын байгууллагын хүний хувьд Эдийн засгийн байнгын хороондоо энэ асуудлыг тавиад, Эдийн засгийн байнгын хороонд оруулж ирвэл бид нар бас тодорхой шийдвэр гаргаж болно шүү гэдгийг би дахин, дахин хэлье. Тэрнээс биш чи гадаад худалдааны тэнцэл ашигтай байна гээд ингээд балай юм яриад суугаад байж болохгүй. Худлаа байхгүй юу наадах чинь. Экспортын Оюу толгойн мөнгийг хасчихвал байхгүй шүү дээ. Тийм учраас ийм худлаа юм гаргаж болохгүй л гэж би чамд захиад байна шүү дээ. Баярлалаа.
 
Ж.Ганбаатар: Сая Даваасүрэн гишүүн ээ, ашигтай биш алдагдалтай гээд, дотоодын нийт бүтээгдэхүүний 15 хувь алдагдалтай гээд хэлчих шиг болсон. Тэрийг та залруулж хараарай гэдгийг Даваасүрэн гишүүнд хэлье. Одоо Доржханд гишүүн үг хэлнэ.
 
Т.Доржханд: Ер нь бас нэг зүйл хэлэхгүй бол болохгүй нь ээ, Эдийн засгийн байнгын хорооны хуралд. Одоо зарим хүмүүс Олон Улсын Валютын Сан бол Оюу толгой, Рио-гийн гар хөл гэсэн байдлаар бүр хачин юм, түүх зохиогоод ярьдаг болчихлоо. Даваасүрэн гишүүн Сангийн яаманд арван хэдэн жил ажилласан. Тэгэхдээ танаас илүү би Олон Улсын Валютын Сантай харьцаж ажилласан, дотор нь ажилласан хүний хувьд бас нэг зүйлийг хэлчихье. Хэрвээ намайг хэлээд байгаа бол би бас шулуухан л хэлчихмээр байна.
 
Дубайн гэрээг Олон Улсын Валютын Сан байгуулахаасаа илүү давуу тал өгөхийн тулд 2 тэрбум долларын эх үүсвэрийг жилийн 1 хувийн хүүтэйгээр оруулж ирэх гэрээ хэлцлийг хийж байсан шүү. Гэрээ хэлцэл хийхэд нэг тал нь мөнгө байхгүй, нөгөө тал нь мөнгөтэй байна, танай улсыг хэтэрхий буланд хашаад байна, тийм болохоор та нар энэ мөнгийг ав гэж тухайн үеийн Сайханбилэгийн Засгийн газарт Олон Улсын Валютын Сан чинь мөнгө өгөхөөр ярьж байсан шүү. Ийм харьцангуй үр дүн муутай хэлэлцээр нь үр ашиггүй шүү гэдэг юмыг тэр эдийн засагчид хэлж байсан шүү. Одоо ингээд битгий, нэг л муу тал бол муу тал, тэр Олон Улсын Валютын Сан, Дэлхийн банк бүгдээрээ адилхан гэсэн байдлаар хандаж болохгүй ээ. Рио чинь юу юм бэ, зүгээр л нэг үндэстэн дамнасан нэг компани шүү дээ. Гэтэл Олон Улсын Валютын Сан гэдэг чинь дэлхийн сангийн яам байхгүй юу даа. Сангийн яаманд ажиллаж байсан хүний хувьд бол, хоёулаа энүүгээр, олон нийтийн телевизээр мэтгэлцэхэд бэлэн байна шүү. Энийг бас хатуухан хэлчихмээр л байна. Тэгээд нэг Олон Улсын Валютын Сан, Дэлхийн банканд ажиллаж байсан хүмүүсийг гаднын гар хөл, энэ нэг Рио…-гийн улаан хамгаалагч гэсэн байдлаар ярьдгаа болих хэрэгтэй шүү.
 
Хоёрдугаарт, Батдаваа даргын хувьд бас л захиж хэлэх зүйл маань биеэ даасан байдлаар шийдвэр гаргадаг байгаарай. Ямар нэгэн статистикийн тоон мэдээллүүд чинь улс төржсөн битгий байгаасай. Энэ дээр л харин жинхэнэ манлайллаа үзүүлж яваарай гэдгийг дахин бас хэлчихмээр байна.
 
Тэгээд яг ийм томилгоонуудыг хийгээч ээ. Хэлтэй, англи хэлтэй, хятад хэлтэй, аль ч олон улсын байгууллагатай харьцах чадвартай, мэргэжилтнээсээ авахуулаад зүгээр крандуулаад дарга болчхоогүй, бүх ажлуудыг нь үе шатанд нь хийж үзсэн ийм мэргэжилтнүүд өнөөдөр Монгол Улсын төрд маш их ус, агаар шиг хэрэгтэй байгааа. Ийм нүдээ олсон томилгоонуудыг бол эрх барьж байгаа нам цааш цаашид хийнэ. Эрх барих намууд хийх хэрэгтэй шүү. Намчингууд биш мэргэжилтнүүд төрдөө ажилладаг энэ платформыг сайн угсарч цаашаа зөв жишиг болгож өгөөрэй гэдгийг дахин хэлье. Тэгээд дахин амжилт хүсье.
 
Ж.Ганбаатар: Доржханд гишүүнд баярлалаа. Жавхлан гишүүн үг хэлье.
 
Б.Жавхлан: Би ийш тийшээ хадуурахгүй ээ, яг хэлэлцэж байгаа асуудалд нь л үг хэлье гэж бодлоо. Батдаваагаа их олон жилийн өмнөөс мэднэ. Сургууль төгсөөд л 15 жилийн өмнө Монголбанканд ирээд, яг энэ чиглэлээрээ үнэхээр бэлтгэгдсэн төрийн албан хаагч. Энэ удаагийн томилгоо их зөв, яг мерит зарчмаар мэргэжлийнх нь салбарын хүнийг олж тавьж байна гэж ингэж харж байна. Ганц нэг захих зүйл байна. Үндэсний статистикийн хорооноос гаргаж байгаа тоо мэдээлэл, энэ институцийн гаргаж байгаа бүтээгдэхүүнүүдийг бүр энгийн түвшинд, бүр иргэний түвшинд хэрэглээ болгож занших ийм ёс зүй, иргэний хувьд статистикийг хэрэглэдэг, энэ тоон мэдээг хүлээдэг, сонсдог, тэрнийхээ дагуу өөрсдийнхөө гэр бүлийнхээ санхүүгийн төлөвлөлтийг ингэж хийдэг, нийгмийн харилцаанд энэ чиглэлийг энэ мэдээллүүдийг чинь ашиглаж оролцдог ийм л соёлыг тогтоохын төлөө танай байгууллага сайн ажиллаасай гэж ингэж хүсэж байна. Өмнө нь бас Ариунзаяа даргыг томилогдож байхад бас ингэж захиж байсан. Тодорхой хэмжээнд ажилласан байх. Энийг илүү их цааш нь сайн идэвхтэй ажиллаарай Батдаваа дарга аа.
 
Тэгээд, төлбөрийн тэнцэл гэж хүмүүс, манайхан маань сүүлийн үед ашгүй сайн ярьдаг болоод байгаа. Засгийн газар дээр энэ төлбөрийн тэнцлийг гаргадаг институц ерөөсөө байхгүй. Батдаваа яг өөрөө Монголбанканд ажиллаж байхдаа судалгаанд хэрэглэх зорилготойгоор Монголбанны хэдэн тоо авч байгаад ингээд гаргадаг. Ер нь яг бодит, 100 хувь үнэн зөв гардаг гэхэд итгэхэд хэцүү шүү дээ. Батдаваа дарга өөрөө сайн мэдэж байгаа тийм ээ. 10 хувь, магадгүй 15 хувийн ч алдаатай гардаг байхыг үгүйсгэхгүй. Энийг цаашдаа Засгийн газрын институц хаана нь яаж гардаг болдог юм, Үндэсний хөгжлийн газар нь гаргадаг болох юм уу, эсхүл Статистикийн хороо өөрсдөө гаргаад тэгээд Засгийн газрынхаа түвшинд хэрэглэдэг болох юм уу? Энэ талаар нэг бодож, энэ бодлого дээр оролцож яваарай.
 
Тэрнээс биш, төлбөрийн тэнцлийг гаргаад, та нар ингээд төлбөрийн тэнцлийг танилцуулаад яриад унах юм бол, та нарыг худалдааны асуудал эрхэлдэг юм шиг гадаад худалдаа, гадаад бодлого, гадаад урсгал чинь та нарын хариуцдаг асуудал юм шиг болоод, та нар руу дайраад байж магадгүй. Тэрийг бодолцоно биз. Ер нь яг Засгийн газрын түвшинд бид төлбөрийн тэнцлээ гаргадаг ийм институцтэй болох цаг нь болчихсон. Бид нар чинь 30 жил энэ замаар явж байгаа мөртлөө Засгийн газар нь одоо хүртэл төлбөрийн тэнцлээ гаргаж мэддэггүй ийм байгаад байгаа юм. Энэ дээр онцгой анхаарч ажиллаарай Батдаваа дарга аа. Тэгээд амжилт хүсье. Батдаваа ингээд Монголбанканд бэлтгэгдсэн хүн статистик дээр очоод ажиллахаар энэ институцүүдийн хоорондын та нарын хамтын ажиллагаа сайжрах болов уу гэж би ингэж горьдож харж байна. Ер нь бүх институцүүд.
 
Ж.Ганбаатар: Жавхлан гишүүнд 1 минут нэмж өгье.
 
Б.Жавхлан: Энэ их чухал асуудал шүү. Статистикаас гаргаж байгаа бүх тоон мэдээллүүдийн хэрэглэгч нар Загсийн газрын бүх яамд, Монголбанк өөрсдөө байдаг. Мөн тоо нийлүүлдэг байгууллагууд нь ч өөрсдөө байдаг. Энэ дээр маш сайн хамтын ажиллагаа нь дараагийн сайн түвшиндөө гарах болов уу гэсэн ийм хүлээлттэй байна. Тэгээд танай хамт олонд ажлын амжилт хүсье. Баярлалаа.
 
Ж.Ганбаатар: Жавхлан гишүүнд баярлалаа. Болорчулуун гишүүн цахимаар үг хэлье. Болорчулуун гишүүнийг орж ирж байх хооронд би үг хэлж байя. Болорчулуун гишүүн миний дараа үг хэлчхээрэй. Бэлдэж байна биз.
 
Статистикийн тоог үндэслээд, сая Жавхлан гишүүн хэлж байна л даа. Иргэд бас өөрийнхөө амьдралд хэрэглэдэг байх ёстой. Тэрнээс гадна хамгийн чухал зүйл бол төр, засгаас гаргаж байгаа шийдвэрүүдэд, өмнө нь Даваасүрэн гишүүн хэлж байна шүү дээ, ямар их Статистикийн газрын тоон мэдээллийг үндэслэж төрийн шийдвэрүүд гардаг байсан юм бэ гэж. Энэ байдал руу нь өөрийнхөө үнэлэх үнэлэмжийг нэмэгдүүлэх талаас нь шинэ томилогдож байгаа залуу, эрч хүчтэй дарга анхаарч ажиллана гэдэгт найдаж байна.
 
Өдрөөс өдөрт Статистикийн газрын үгүйлэгдэх тэр байдал буурч байгаа шүү. Ажлын хэсгүүд дээр ч гэсэн тэр, Байнгын хороон дээр ч гэсэн тэр, Их Хурал, Засгийн газар. Энэ орон зайгаа нөхөж ажиллаарай, түрж ажиллаарай. Статистикийн ерөнхий газрын гаргаж байгаа тоон мэдээлэл ямар нэгэн улс төрийн нөлөө байхгүй, үнэн зөв мэдээлэл та хаанаас ч олж авахгүй гэдгийг итгүүлээч ээ. Таны анхны мэдээллийг чинь Статистикийн ерөнхий газрын мэдээлэл бататгана гэдгийг хараач ээ. Ер нь шийдвэр гаргаж байгаа хүмүүс ч гэсэн эхний тоон мэдээлэл дээр бас нэг тийм юу хийж байх хэрэгтэй шүү дээ, энэ тоон мэдээлэл зөв байна уу гэдгийг ядаж статистикийн тоон мэдээллийг, ялангуяа шийдвэр гаргаж байгаа түвшний хүмүүс хардаг байх ёстой. Миний авч байгаа, сошиалаас авч байгаа гэдэг юм уу, бусад мэдээллээс гаднын эх үүсвэрээс авч байгаа мэдээлэл маань үнэн байна уу гэдгийг тулгаж харах ёстой. Энэ соёлыг буцааж бий болгохын тулд идэвхтэй ажиллаарай.
 
Статистикийн хорооны дарга гэдэг бол Засгийн газар, Их Хурал, Байнгын хороо, бусад бүх асуудлууд дээр зөвлөх эрхтэйгээр оролцох бүрэн эрхтэй. Статистикийн хорооны дарга ийм албан тушаал шүү. Том эрх мэдэлтэй, гаднын нөлөөнд үл автсан. Энийгээ өөрөө үнэлж, сая Доржханд гишүүн хэлж байна л даа. Хэн нэгэн хүний нөлөөнд автахгүй шүү гэж. Тэгж ажиллаарай гэдгийг бас танд сануулж хэлье.
 
Тоон мэдээлэл гаргаад зүгээр орхичих биш, тэрэн дээрээ бас дүн шинжилгээ хийдэг байх ёстой. Тоон мэдээллүүдээ гаргаад орхичих биш дүн шинжилгээ хийх ёстой шүү. Тэгж бас амждаггүй юм шиг байгаа юм. Түрүүн бас Байнгын хорооны бэлтгэл ажилд бид нар бас манай өрөөнд хуралдсан. Тэгэхэд хүний тоо гээд бас учир дутагдалтай байдаг зүйлүүдийг хэлнэ лээ. Тэгэхдээ өнөөдөр бол хүн гэхээсээ илүү техник, технологи хийж байна шүү дээ энэ тоон мэдээллүүдийг чинь. Энийгээ сайн ажиллана биз. Хэвлэмэл материал, ном, техник, эсхүл орон сууц тоолно, хүн тоолно, мал тоолно гэдэг асуудал руугаа бүх анхаарлаа тавьчихдаг биш, аливаа асуудлаа жаахан балансжуулаад, шийдвэр гаргах түвшинд хэрэгтэй мэдээллээр хангадаг. Шийдвэр гаргаж байгаа хүн таныг үгүйлдэг байгаасай л гэж би хүсэж байна. Ажлын хэсгийн хурлууд дээр танай байгууллагуудаас дэд ажлын хэсгийн хурлууд дээр хүн суудаг. Их Хурлын гишүүд танаас мэдээллээ асуудаг байгаасай гэдгийг Статистикийн хорооны даргад анхааруулж хэлье. Статистикийн хороо ингэж ажиллаарай гэдгийг хэлье. Баярлалаа. Би минутдаа багтаж хэлсэн шүү.
 
Болорчулуун гишүүн үг хэлье.
 
Х.Болорчулуун: Баярлалаа. Сайхан залуу тавигдаж байна. Тэгээд манай гишүүд ч бас асуултаа асууж, захиа даалгавраа өгч байна. Миний санаа зовдог юм бол статистик үнэн зөв байгаасай, ажилгүйдэл, ядуурлын тоо хэмжээнээс авахуулаад дотоодын нийт бүтээгдэхүүн, өрийн тааз энэ болгон үнэн зөв явагдаасай гэж боддог юм. Ялангуяа түрүүн Даваасүрэн гишүүн хэлсэн. Оюу толгойн үйлдвэрлэсэн бараа бүтээгдэхүүн экспортын хэмжээнд орчихож байна, дотоодын нийт бүтээгдэхүүнд орж байна. Тэгээд мөнгө нь орж ирэхгүй. Энэ нь өөрөө Монгол Улсын өрийн таазанд нөлөөлчхөж байгаа байхгүй юу. Сангийн сайд өрийн тааз 70-н хэд байснаа 20-н хэдэн хувиар буураад 57 болсон гэж ярьж байна лээ. Би бол Монгол Улсын өрийн тааз тийм бага, 57 биш, илүү өндөр байгаа гэж боддог юм.
 
Түүнээс гадна Оюу толгойн мөнгө Монголоор орж ирэхгүй. Үүнээсээ болоод энэ чинь Оюу толгой чинь 12 тэрбум орчим долларын өр бий болгочхлоо шүү дээ. Энэ Монгол Улсын бүртгэлтэй компани. Монгол Улсын өрөн дээр бүртгэгдэж байна. Тийм учраас манай зээлжих зэрэглэлд нөлөөлөөд байгаа байхгүй юу. Ер нь тэгээд бид нар Оюу толгойг хянаж чадахгүй байгаа нь үнэн шүү дээ. Тийм учраас Оюу толгойн бараа бүтээгдэхүүний мөнгийг Монголоороо дамжуулъя гэдгийг олон гишүүд дэмжиж Их Хурлын тогтоол гаргасан юм. Гэтэл Олон Улсын Валютын Сан шахаад байна, зээл өгөхгүй гээд байна, хасна гээд байна гээд Хүрэлбаатар сайд хэлсэн юм. Тэгж байгаад тэр тогтоолыг эргэж болиулсан юм, үнэн. Үнэхээр Олон Улсын Валютын Сан санаа тавьдаг байсан бол тийм юман дээр тавихгүй, хаана байгаа юм бэ? Бид нар гаднын банкыг татна гээд л ярьж байна. Үнэхээр Монголоор дамжих хууль, эрх зүйн орчин бүрдчихвэл манай банкууд аяндаа томорно. Гаднын хөрөнгө оруулалтууд банканд орж ирнэ. Гаднын банкууд чинь өөрөө ороод ирнэ.
 
Бид Банкны хуулийг ч бас ярьж байна. Цаашдаа ч энийг анхаарах хэрэгтэй юм гэж бодож байгаа юм. Зайлшгүй Монголоор нь дамжуулахгүй байна гэдэг чинь үндсэндээ энэ бол хууль ёсны дээрэм байхгүй юу, баялгийн. Тэгээд орж байгаа нийт татвар 300 гаруй тэрбумын татвар нийгмийн даатгалдаа нийт төлж байгаа. Тэрнээс илүү өр Монголыг талж дуусаж байна шүү дээ. Энийг бид нар зүгээр хараад байж болохгүй шүү дээ. Хэлэх ёстой шүү дээ. Тэгээд, статистикаа үнэн зөв гаргах дээр цаашдаа анхаараарай. Энэ болгоныг сая гишүүд ярьсныг анхаарч ажиллаарай гэдгийг Батдаваад хэлье.
 
Ж.Ганбаатар: Болорчулуун гишүүнд Баярлалаа. Одоо санал хураалт явуулна. Гишүүд үг хэлж, асуулт асууж дууслаа.
 
Төгсгөлд нь нэг зүйл хэлэхэд Их Хурлын гишүүдийг, ялангуяа Эдийн засгийн байнгын хорооны гишүүдийг үнэн зөв мэдээллээр 14 хоног болгон хангаж, Эдийн засгийн байнгын хорооны вайбер хуудас, чатад тавьж байна шүү. Монголбанк, Санхүүгийн зохицуулах хороо байнга тавьж байгаа. Статистикийн хорооны мэдээлэл сүүлийн үед ирэхгүй байгаа. Энийг бас үүрэгжүүлж хэлье.
 
Санал хураалт явуулъя.
 
Статистикийн тухай хуулийн 13 дугаар зүйлийн 13.1 дэх хэсэгт заасны дагуу Батмөнхийн Батдавааг Үндэсний статистикийн хорооны даргаар томилуулах саналыг дэмжье гэсэн томьёоллоор санал хураалт явуулъя. Санал хураалтыг гар өргөж явуулна. Цахимаар оролцож байгаа гишүүд анхаарал хандуулахыг хүсье.
 
Санал хураалт
 
Санал хураалтад 14 гишүүн оролцсоноос 12 гишүүн дэмжлээ. Санал хураалтын дүнг танилцууллаа.
 
Байнгын хорооны санал, дүгнэлтийг чуулганы нэгдсэн хуралдаанд танилцуулна. Шинэ гишүүд уул нь энэ санал, дүгнэлтийг танилцуулмаар байна. Доржханд гишүүн танилцуулъя. Баярлалаа.
 
Өнөөдрийн Байнгын хорооны хуралдаан өндөрлөлөө. Байнгын хорооны гишүүддээ баярлалаа.
Дууны бичлэгээс буулгасан:

ХУРАЛДААНЫ ТЭМДЭГЛЭЛ

ХӨТЛӨХ АЛБАНЫ ШИНЖЭЭЧ

